
Kshamashodashistotram

క్షమాషోడశిస్తోత్రమ్

శ్రీవేదవ్యాసభట్టార్యపుత్రరత్నైః     శ్రీవేదాచార్యభట్టైరనుగృహీతా 
శ్రీరస్తు  ।
శ్రీమతే  హయగ్రీవాయ  నమః ।
శ్రీమతే  రామానుజాయ నమః ॥
యశ్చక్రే రఙ్గిణస్స్తోత్రం    క్షమాషోడశినామకమ్ ।
వేదవ్యాసస్య తనయం వేదాచార్యం తమాశ్రయే  ॥
శ్రీరఙ్గేశ  !యయా కరోషి జగతాం సృష్టిప్రతిష్ఠాక్షయాన్  

అత్రాముత్ర  చ భోగమక్షయసుఖం మోక్షం చ తత్తత్తృషామ్  ।
త్వత్స్వాతన్త్ర్యమపోహ్య  కల్పితజగత్క్షేమాఽతిహృద్యా  స్వతః

క్షాన్తిస్తే  కరుణాసఖీ విజయతాం క్షేమాయ సర్వాత్మనామ్ ॥ ౧॥
పాపానాం ప్రథమోఽస్మ్యహం  భవతి చేచ్ఛాస్త్రం  ప్రమాణం  పరం

శ్రీరఙ్గేశ   ! న విద్యతేఽత్ర విశయస్సన్త్యేవ తే సాక్షిణః ।
పృష్ట్వా  తానధునా మయోదితమిదం సత్యేన గృహ్యేత చేత్

సత్యం హ్యుక్తమితి క్షమస్వ భగవన్ సర్వం తదస్మత్కృతమ్ ॥౨॥
త్వత్క్షాన్తిః   ఖలు రఙ్గరాజ  !మహతీ తస్యాః పునస్తోషణే

పర్యాప్తం న సమస్తచేతనకృతం పాపం తతో మామకమ్ ।
లక్ష్యం నేతి న మోక్తుమర్హసి  యతః కుత్రాపి  తుల్యో మయా

నాన్యస్సిద్ధ్యతి  పాపకృత్ తదధునా లబ్ధం  తు నోపేక్ష్యతామ్ ॥ ౩॥
పుణ్యం పాపమితి ద్వయం ఖలు తయోః పూర్వేణ యత్సాధ్యతే

తత్త్వద్విస్మృతికారకం తనుభృతాం రఙ్గేశ ! సఞ్జాయతే  ।
పాశ్చాత్యస్య తు యత్ఫలం తదిహ తే దుఃఖచ్ఛిదః స్మారకం

తేనానేన కృతం తదేవ శిశునేత్యస్మత్కృతం క్షమ్యతామ్ ॥ ౪॥
పుణ్యం యత్తవ పూజనం భవతి చేత్ తత్కర్తురిష్టే కృతే

తత్స్యాద్రఙ్గపతే  ! కృతప్రకృతికృతం  సర్వేఽపి తత్కుర్వతే ।

పాపం చేదపరాధ ఏవ భవతస్తత్కర్తృసంరక్షణే
క్షాన్తిస్తే  నిరుపాధికా నిరుపమా లక్ష్యేత తత్ క్షమ్యతామ్ ॥ ౫॥

న ద్విత్రాణి  కృతాన్యనేన నిరయైర్నాలం  పునః కల్పితైః
పాపానామితి మత్కృతే తదధికాన్ కర్తుం ప్రవృత్తే   త్వయి ।

తేభ్యోఽప్యభ్యధికాని తాన్యహమపి క్షుద్రః  కరోమి క్షణాత్
తద్యత్నస్తవ నిష్ఫలః ఖలు భవేత్ తత్తే క్షమైవ  క్షమా ॥౬॥

సమ్భూయాఖిలపాతకైర్బహువిధం  స్వం స్వం ఫలం దీయతాం
సర్వం సహ్యమిదం మమ త్వయి హరే !జాగ్రత్యపి  త్రాతరి  ।

దుఃఖాక్రాన్తమవేక్ష్య   మామిహ జనో దుష్టాశయత్స్వద్గుణాన్ 
క్షాన్త్యాదీన్ ప్రతి  దుర్వచం యది వదేత్ సోఢుం న తచ్ఛక్యతే ॥ ౭॥

క్షాన్తిర్నామ వరో గుణస్తవ మహాఞ్చ్ఛ్రీరఙ్గపృథ్వీపతే !
సోఽయం సన్నపి సాపరాధనివహాభావే న విద్యోతతే ।

తస్మాన్నైకవిధాపరాధకరణే  నిష్ఠావతా  నిత్యశః
ప్రాప్నోత్యేష  మయా ప్రకాశమతులం  ప్రాప్స్యామ్యహం  చ ప్రథామ్  ॥౮॥

మత్పాపక్షపణాయయోజయసి చేద్ఘోరేణ  దణ్డేన  మాం
రఙ్గాధీశ్వర ! కేవలాఘకరణాద్దుఃఖం  మమ స్యాన్మహత్ ।

తద్ద్రష్టుర్భవతోఽపి   దుఃఖమతులం ఘోరం దయాలో! భవేత్
తస్మాత్ తేఽపి సుఖాయమత్కృతమిదం సర్వం త్వయా క్షమ్యతామ్ ॥౯॥

దేవ !త్వాం శరణం ప్రపన్నమపి  మాం దుఃఖాన్యనన్యాశ్రయం
బాధన్తే యది సర్వపాపనివహాత్ త్వాం మోక్ష-యిష్యామ్యహమ్ ।

ఇత్యుక్తం తవ వాక్యమర్థవిధురం  జాయేత యద్వా భవాన్
తత్రాశక్త   ఇతి ప్రథేత  హి తతో మాం రక్షతు త్వత్క్షమా  ॥ ౧౦॥

న త్వం క్షామ్యసి చేదిదం మమ కృతం నాస్త్యత్ర కాచిత్క్షతిః
పూర్వం యత్సమభూత్ తదేవ హి పునర్జాయేత  తజ్జాయతామ్  ।

యద్వా స్యాదధికం చ సోఽపి సుమహాన్ లాభోఽస్తు మే తాదృశః
స్వామిన్ !దాసజనస్తవాయమధికం స్వైరేణ  దూరీభవేత్ ॥ ౧౧॥

సోఽహం క్షుద్రతయా  జుగుప్సితతమం దుష్కర్మ నిత్యం స్మరన్
కుర్వన్ కామమశుద్ధరీతిరభవం  శ్రీరఙ్గపృథ్వీపతే  ! ।

ఏతత్తే మహతో విశుద్ధమనసా  స్మర్తుం న యుక్తం ఖలు క్షాన్త్యా

విస్మర తత్తతోఽహమసుఖాన్ముక్తో భవేయం సుఖీ ॥ ౧౨॥
తత్తత్కర్మఫలానురూపమఖిలో లోకస్త్వయా సృజ్యతే

తస్మాత్కర్మవశంవదత్వమధికం వక్తుం తవాపి క్షమమ్ ।
శ్రీరఙ్గేశ్వర   ! తత్ప్రశాన్తివిధయే క్షాన్త్యా నిరాకృత్య మే

సర్వం పాతకమాశు దర్శయ భవత్స్వాతన్త్ర్యమత్యఙ్కుశమ్  ॥ ౧౩॥
శ్రీరఙ్గేశ   ! వచో మదీయమధునా వ్యక్తం త్వయాశ్రూయతాం

పుణ్యం తత్ఫలసఙ్గమాత్రవిరహాద్భూయో   న మాం ప్రాప్నుయాత్  ।
పాపం నైవ  తథా ఫలం వితనుతే శక్యం న తద్వారణం

తత్క్షాన్త్యా  తవ శక్యమేవ తదియం సద్యస్త్వయా కల్ప్యతామ్ ॥ ౧౪॥
శ్రీరఙ్గేశ్వర  !పుణ్యపాపఫలయోః స్వాధీనతాం కుర్వతోః

సర్వేషాం సుఖదుఃఖయోః స్వయమహం మగ్నాశయోమామపి ।
స్మర్తుం న ప్రభవామి  కిం పునరహో త్వామన్తరన్తః  స్థితం

తత్తే త్వం క్షమయా నిరస్య కురు మే త్వద్ధ్యానయోగ్యాం  దశామ్ ॥ ౧౫॥
అల్పం చేదనవేక్షణీయసరణావారోప్యతాం మత్కృతం

కిఞ్చిద్భూరి భవేదిదం యది గురూన్ సంప్రేక్ష్య  మే త్యజ్యతామ్ ।
యద్వాఽనన్తమనన్తవైభవజుషో  రఙ్గక్షమావల్లభ  !
త్వత్క్షాన్త్యాః  ఖలు లక్ష్యతామనుగుణా-మానీయతాం తత్త్వయా ॥ ౧౬॥

సన్త్యక్తసర్వవిహితక్రియమర్థకామ   -

శ్రద్ధాలుమన్వహమనుష్ఠితనిన్ద్యకృత్యమ్     ।
అత్యన్తనాస్తికమనాత్మగుణోపపన్నం

మాం రఙ్గరాజ ! పరయా కృపయా క్షమస్వ ॥ ౧౭॥
శ్రీమాన్  కూరాన్వవాయే కలశజలనిధౌ కౌస్తుభాభోఽవతీర్ణః

శ్రీవేదవ్యాసభట్టారకతనయవరో   రఙ్గరాజస్య  హృద్యః ।
వేదాచార్యాగ్ర్యనామా  విదితగుణగణో రఙ్గిణః  స్తోత్రమేతత్

చక్రే నిత్యాభిజప్యంసకలతనుభృతాం సర్వపాపాపనుత్త్యై  ॥ ౧౮॥
ఇతి క్షమాషోడశీస్తోత్రం  సమాప్తమ్ ।

